
Contoh campur tangan asing yang memberi
kesan kepada pertubuhan komuniti

Pertubuhan komuniti memainkan peranan penting dalam menyokong dan membentuk
komuniti, mempengaruhi proses membuat keputusan serta menghubungkan pelbagai
kumpulan masyarakat.

Rangkaian luas serta hubungan yang dipercayai yang dimiliki oleh pertubuhan komuniti
menjadikan mereka antara pihak utama dalam kepimpinan dan penglibatan masyarakat.

Campur tangan asing yang menyasarkan sesebuah pertubuhan komuniti melalui tindakan
sulit, paksaan, penipuan atau perbuatan rasuah boleh menjejaskan kebebasan pertubuhan
tersebut, menghakis kepercayaan masyarakat serta melemahkan perpaduan sosial.

la juga boleh mengancam keselamatan, sekuriti serta kebebasan bersuara dan berpersatuan
bagi pertubuhan tersebut serta komuniti yang lebih luas.

Ketahui dengan lebih lanjut bagaimana negara asing yang terlibat dalam campur tangan
asing boleh menyasarkan pertubuhan komuniti di New Zealand serta langkah-langkah yang
boleh diambil untuk melindungi diri daripada ancaman tersebut.

Contoh campur tangan asing yang memberi kesan kepada pertubuhan komuniti

Berikut merupakan tiga contoh bagaimana campur tangan asing boleh memberi kesan
kepada pertubuhan komuniti. Dalam contoh-contoh ini, “negara asing” merujuk kepada
mana-mana negara selain New Zealand.

Contoh-contoh ini berasaskan pandangan dan maklumat yang telah dikongsi oleh
Multicultural New Zealand - Persekutuan Majlis-Maijlis Multikultural New Zealand - kepada
Kementerian Komuniti Etnik. Kami merakamkan penghargaan atas sumbangan berharga
mereka kepada sumber ini serta kepada sumber ‘Melindungi pertubuhan komuniti anda
daripada campur tangan asing’.

Contoh-contoh di bawah merupakan senario hipotesis yang menggambarkan aktiviti yang
berpotensi dianggap sebagai campur tangan asing di bawah Akta Kesalahan Jenayah 1961.

Ini adalah maklumat umum. Ini disediakan untuk pemahaman anda sahaja dan bukan
merupakan nasihat undang-undang. Untuk nasihat undang-undang yang khusus, sila
berunding dengan profesional undang-undang yang bertauliah.

Contoh 1: Ahli lembaga baharu yang bertindak bagi pihak
sebuah negara asing

Apa yang berlaku

Sebuah pertubuhan komuniti mengadakan pemilihan Lembaga Pengarah setiap dua tahun.
Dua ahli baharu telah dipilih selepas berkempen dan berinteraksi dengan komuniti.

Selepas pemilihan tersebut, kedua-dua ahli ini bertindak sebagai proksi kepada kerajaan
negara asal mereka. Mereka sebenarnya ikuti arahan kerajaan negara asing, dan hubungan
ini sengaja tidak didedahkan kepada organisasi tersebut.

Dua ahli tersebut sengaja cuba menutup atau mengurangkan perhatian terhadap beberapa
isu komuniti yang bercanggah dengan kepentingan negara asing itu. Mereka
menggambarkan tindakan itu seolah-olah hanya keputusan biasa dalam organisasi, tetapi
sebenarnya mereka cuba menyokong kepentingan kerajaan asing tersebut secara penipuan.
Mereka juga menekan ahli Lembaga lain yang tidak bersetuju, dan pada masa yang sama
mempromosikan pandangan yang selaris dengan kepentingan negara asing tersebut.

Apabila ahli Lembaga lain mengatakan bahawa mereka membawa pandangan daripada
orang dalam komuniti, dua ahli itu mempertikaikannya dengan bertanya “Siapa mereka?”, dan
turut menuntut maklumat peribadi individu-individu dalam komuniti tersebut. Kerana
mengesyaki bahawa ahli baharu itu mungkin bertindak sebagai wakil kepada negara asing,
ahli Lembaga yang lain tidak memberikan maklumat tersebut.

Organisasi itu mula mengesyaki bahawa ahli baharu tersebut mungkin melaporkan semula
kepada negara asing selepas ahli Lembaga lain menerima ancaman tanpa nama di media
sosial susulan perbincangan mengenai isu-isu sensitif dalam mesyuarat Lembaga.
Mesyuarat-mesyuarat itu tidak dibuka kepada orang awam atau ahli komuniti, dan maklumat
yang dibincangkan juga tidak didedahkan kepada orang ramai.

Apa yang menjadikannya campur tangan asing?

Sebuah negara asing telah menggunakan wakil untuk campur tangan secara tersembunyi
dalam keputusan dalaman organisasi dan menekan pandangan yang tidak selaris dengan
kepentingan negara asing tersebut.

Menekan pandangan orang lain dengan sengaja boleh menjejaskan kebebasan bersuara
dalam komuniti.

Tuntutan untuk mendapatkan maklumat peribadi juga boleh menjejaskan keselamatan ahli
komuniti.

‘Proksi atau proksi-proksi’ merujuk kepada individu atau kumpulan, selalunya berada di dalam
New Zealand, yang bertindak bagi pihak sebuah negara asing untuk menjalankan aktiviti
yang menimbulkan kebimbangan keselamatan.

Contoh 2: Percubaan untuk mengawal siapa yang boleh
mengambil bahagian dalam acara komuniti

Apa yang berlaku

Sebuah organisasi komuniti sedang menganjurkan festival budaya tahunannya untuk
meraikan warisan, identiti, dan sejarah komuniti tersebut di New Zealand.

Seorang individu yang diketahui umum mewakili sebuah kerajaan asing telah menekan
penganjur acara itu supaya mengecualikan ahli-ahli komuniti tertentu yang dianggap
mempunyai pandangan “bertentangan dengan kepentingan negara tersebut.”

Individu itu memberi amaran bahawa jika penganjur tidak menurut, dia akan menghubungi
pemimpin komuniti yang berpengaruh untuk mengkritik organisasi itu secara terbuka,
menyebarkan mesej negatif, dan menjejaskan kedudukan serta kredibiliti organisasi tersebut
dalam komuniti.

Negara asing itu mengetahui bahawa tindakan tersebut akan menjejaskan keupayaan
organisasi untuk mendapatkan pembiayaan komuniti daripada agensi Kerajaan New Zealand
dan organisasi pembiayaan lain.

Organisasi itu mendapati bahawa ancaman tersebut digunakan untuk memaksa mereka
bertindak bertentangan dengan nilai keterangkuman mereka serta mengganggu proses
membuat keputusan organisasi. Organisasi itu enggan mengecualikan sesiapa tetapi
bimbang tentang kemungkinan kerosakan reputasi mereka.

Apa yang menjadikannya campur tangan asing?

Negara asing itu berniat mengawal penyertaan komuniti dengan menggunakan paksaan dan
ancaman terhadap reputasi untuk memaksa keputusan yang bercanggah dengan nilai
keterangkuman organisasi tersebut.

Negara asing itu telah mengganggu sebuah organisasi komuniti untuk mencapai
matlamatnya sendiri, dan ancaman tindakan balas mereka menghalang organisasi tersebut
daripada mengambil bahagian sepenuhnya dalam masyarakat New Zealand.

Contoh 3: Pembiayaan dan hadiah digunakan untuk
mendapatkan akses kepada maklumat peribadi ahli komuniti

Apa yang berlaku

Sebuah organisasi komuniti baharu mula mengembangkan profil dan pengaruh mereka
dalam komuniti tersebut.

Mereka dijemput untuk menghadiri sesi pertemuan dengan kedutaan negara asal masing-
masing dan telah memberikan persetujuan untuk hadir. Mereka berasa dihargai apabila usaha
mereka diiktiraf dan menganggapnya sebagai satu peluang yang bernilai untuk membina
hubungan positif dengan pihak kedutaan.

Dalam pertemuan tersebut, mereka telah ditawarkan sokongan kewangan berterusan untuk
organisasi serta pemberian cenderamata kepada ahli-ahli individu. Mereka turut ditawarkan
sokongan terbuka oleh pihak kedutaan terhadap aktiviti organisasi tersebut. Pertubuhan
komuniti tersebut menghargai pengiktirafan dan galakan yang diberikan oleh pihak kedutaan
terhadap usaha mereka. Dari semasa ke semasa, sebahagian aktiviti pertubuhan tersebut
menjadi bergantung kepada sokongan kewangan yang diberikan.

Enam bulan kemudian, pihak kedutaan meminta maklumat peribadi dan sulit mengenai ahli
komuniti yang bekerjasama dengan pertubuhan tersebut, dengan menyatakan bahawa
pertubuhan itu ‘terhutang budi' kepada mereka untuk sokongan yang telah diberikan.

Pertubuhan tersebut dipaksa dan diugut untuk menyerahkan maklumat peribadi berkenaan,
tetapi mereka enggan berbuat demikian. Sokongan pihak kedutaan dihentikan, dan perkara
tersebut memberi kesan kepada sebahagian aktiviti pertubuhan berkenaan.

Apa yang menjadikannya campur tangan asing?

Sebuah negara asing dengan sengaja menggunakan pemberian hadiah dan pembiayaan
sebagai usaha untuk memperoleh pengaruh terhadap pertubuhan tersebut, sebelum cuba
mendapatkan maklumat peribadi sensitif mengenai ahli komuniti.

Ini merupakan percubaan memaksa untuk mengumpul maklumat dan mencampuri keputusan
pertubuhan demi kepentingan negara asing tersebut.

